Kommunikasiebeleid vir die
Algemene Sinode se Moderamen (ASM)
1.
Rigtinggewende beginsels
Kommunikasie en geloof
Die Algemene Sinode se Moderamen (ASM) se kommunikasie staan in diens van die Christelike geloof in sy wydste betekenis. Daarom moet alle inligting aan belanghebbendes gebaseer wees op of getoets word aan die Woord van God en die NG Kerk se belydenisskrifte. 

Die ASM streef daarna om te voldoen aan lidmate se behoefte aan leiding wat hulle geloof opbou. Dit word gedoen deur die instandhouding van ŉ effektiewe kommunikasiestrategie. 
Oop

Om deursigtigheid te bevorder, word kommunikasie en inligting so gereeld as moontlik aan belanghebbendes gestuur. Inligting oor die kerk behoort altyd aan lidmate en besoekers beskikbaar te wees. Waagmoedige gesprekke oor aktuele en sensitiewe kwessies met betrekking tot geloofsake staan sentraal in die kerk se kommunikasie. Die publieke getuienis van die kerk teenoor die owerheid, burgerlike samelewing en populêre kultuur is ook deel hiervan.
Proaktief
Die kerk neem standpunt in oor aktuele kwessies in Suider-Afrika en kommunikeer dit tydig en so duidelik as moontlik aan die relevante belanghebbendes sodat daar nie verkeerde of misleidende inligting of boodskappe deurgegee word nie.

Bestuurde beleid

Die ASM se interne kommunikasie na die breër kerk (sinodes, ringe en gemeentes), asook eksterne kommunikasie met byvoorbeeld die media word deur sy kommunikasiebeleid gerig. 

Verskillende tipes kommunikasie

Die ASM onderskei tussen twee tipes kommunikasie: 

· amptelike kommunikasie, dit wil sê daardie kommunikasie wat die amptelike standpunte van die NG Kerk oordra; en 
· oop kommunikasie, dit wil sê daardie kommunikasie wat handel oor gesonde debat oor die sake waarmee die NG Kerk van dag tot dag te make kry.
Verskeie kommunikasiemiddele word aangewend om hierdie twee tipes kommunikasie te dien.
2.
Doelwitte
Hierdie kommunikasiebeleid is een van die belangrikste dokumente in die uitleef van die Roepingsverklaring van die Algemene Sinode van die NG Kerk (2007). Die ASM wil dit gebruik om die Roepingsverklaring met interaktiewe kommunikasie tot uitdrukking te bring. Die ASM wil met sensitiwiteit:
· die gereformeerde verstaan van die Christelike geloof verkondig, deur oor Jesus Christus te getuig;
· die NG Kerk as ŉ luisterende, onderskeidende geloofsgemeenskap vestig;
· ŉ geloofwaardige en dinamiese beeld vestig en bou;
· inligting aan lidmate, belanghebbendes, belangstellendes en die media verskaf; en
· lidmate bemagtig om onderskeidend te leef.
3.
Bestuur van die kommunikasiebeleid
Bestuur van amptelike en oop kommunikasie
· Amptelike kommunikasie is die verskaffing van inligting oor die amptelike besluite en standpunte van die kerk (soos verwoord deur die Algemene Sinode). Dit is die ideaal dat alle ander amptelike strukture van die kerk ook hulle amptelike kommunikasie in terme van hierdie uitgangspunt sal bestuur.
· Oop kommunikasie en openhartige debatvoering is ŉ integrale deel van die kerk se geskiedenis en word as ŉ gesonde gebruik aangemoedig. Ter wille van die integriteit van die kerk se getuienis, bly dit die ideaal dat ook die “oop gesprek” ten alle tye teen die agtergrond van die Roepingsverklaring sal geskied. Daarby geld die algemeen aanvaarde beginsels van effektiewe kommunikasie, sowel as enige bykomende huisreëls wat van tyd tot tyd vasgelê word.

Die ASM en die onderskeie rolspelers in die kommunikasieproses verseker, sover moontlik, dat die onderskeid tussen hierdie twee tipes kommunikasie altyd duidelik is.
Die kommunikasiebeleid word op die breedste vlak deur die Taakspan Kommunikasie van die Moderamen bestuur. Hierdie taakspan bestaan uit die funksionarisse wat verantwoordelik is vir kommunikasie binne die kerk en lede soos deur die Moderamen aangewys: 

· algemene sekretaris;
· redakteur: elektroniese kommunikasie van die Algemene Sinode (sameroeper);
· redakteur(s): Kerkbode en LIG;
· ds Danie Mouton;
· mnr Tobie Wiese; en
· me Annalise Wiid.
Die Taakspan Kommunikasie rapporteer aan die moderatuur/ASM en het die volgende verantwoor-delikhede:
· Implementering en uitvoering van hierdie beleid op die breedste vlak.
· Monitering van die beleid op die breedste vlak en raadgewing oor die effektiewe toepassing hiervan.
· Bepaling van besondere riglyne en/of huisreëls vir die effektiewe hantering van amptelike en oop kommunikasie.
· Navorsing en opleiding met betrekking tot die effektiewe implementering en uitvoering van die beleid.
· Die bepaling van riglyne waarvolgens amptelike navrae hanteer of na die tersaaklike amptelike strukture gekanaliseer word.
· Gereelde rapportering aan die ASM oor die effektiewe toepassing van die beleid.
· Oorlegpleging met kommunikasiestrukture in die kerkverband.
4.
Met wie kommunikeer die ASM?
Met alle belanghebbendes! Vir bepaalde tydperke of projekte kan sterker op sekere teikengroepe gefokus word (byvoorbeeld noodlydendes, tieners, jongmense, gesinne, bejaardes). Dit is belangrik om so ver moontlik en met behoud van integriteit ŉ positiewe en akkurate beeld van die NG Kerk te vestig en uit te bou.
Kommunikasie met die media geskied op ŉ goed georganiseerde wyse in oorleg met die Taakspan Kommunikasie (sien punte 3 en 10). Die ASM (soos bestuur deur die moderatuur) kan van tyd tot tyd, in samewerking en oorleg met die Taakspan Kommunikasie, toepaslike aanpassings aan die uitvoering van hierdie funksie oorweeg en toepas. 
5.
Waaroor kommunikeer die ASM?
Die ASM kommunikeer primêr oor die sake soos deur die moderamen bepaal, vanuit die perspektiewe van die Roepingsverklaring.
6.
Hoe kommunikeer die ASM?

Die ASM hou op verantwoordbare wyse rekening met moderne kommunikasietegnieke en 
-style. Die manier waarop kommunikasie geskied, word bepaal deur die kommunikasiebeleid en algemene huisreëls wat van tyd tot tyd bepaal word. Die Taakspan Kommunikasie is (in oorleg met die moderatuur/ASM) verantwoordelik vir die skep en toepassing van genoemde huisreëls. 

7.
Kommunikasiemiddele en -agente
Die NG Kerk het verskeie middele beskikbaar om met lidmate, predikante en ander belanghebbendes en belangstellendes te kommunikeer. Elke kommunikasie-middel het ŉ bepaalde teikengehoor en kan funksioneer in terme van eie huisreëls, maar moet ook sover moontlik met die kommunikasiebeleid van die ASM ooreenstem.
Kerkbode
Kerkbode is die NG Kerk se amptelike mondstuk. In hierdie hoedanigheid bedien dit die lidmate van die kerk met inligting, amptelike berigte en geestelike opbou. Daardeur word die NG Kerk se gemeenskaplike identiteit onder lidmate versterk. 

Kerkbode bevorder ook oop gesprek. Dié gesprek is ’n spieëlbeeld van die NG Kerk se diversiteit en respekteer dié diversiteit. Met die oop gesprek ondersteun Kerkbode die vestiging van ’n onderskeidende gemeenskap.
Kerkbode dien die genesing van ons land en gemeenskap deur publieke getuienisse en verhale van hoop.
Die redaksie van Kerkbode bestuur hierdie verskillende rolle van die koerant op verantwoordelike en kreatiewe wyse. Kerkbode se webwerf (www.kerkbode.co.za) word volgens dieselfde riglyne bestuur. Kerkbode verantwoordbaar aan die ASM en is ten opsigte van al bogenoemde rolle onderhewig aan die kommunikasiebeleid van die moderamen.
Die redakteur van Kerkbode is ŉ permanente amptenaar van die kerk.

Amptelike webwerf van die NG Kerk

Die amptelike webwerf (http://www.ngkerk.org.za/) bied inligting oor die kerk en berig oor die kerklike aktiwiteite, ook in terme van die ASM se kommunikasiebeleid. Die webwerf word bestuur deur die redakteur: elektroniese kommunikasie van die Algemene Sinode. Hy word bygestaan deur die Algemene Sinode se Taakspan vir Elektroniese Kommunikasie (ASTEK), wat ook verantwoordelik is vir die jaarlikse saamroep van die E-Kom-Werkgroep (redakteurs van sinodale elektroniese nuusblaaie en webwerwe) vir die koördinering van hierdie kommunikasie-netwerk.
Persverklarings

Die moderatuur/ASM reik van tyd tot tyd persverklarings uit oor aktuele en spoedeisende sake. Hierdie persverklarings moet voldoen aan die vereistes van ’n media-vriendelike verklaring en die bepaalde saak helder en duidelik stel – ook in terme van die ASM se kommunikasiebeleid. Die Taakspan Kommunikasie kan hiermee behulpsaam wees.
LIG

Die Afrikaanse Christelike gesinstydskrif, LIG, wil alle gesinne – in die tradisionele vorm, maar ook andersins – help om gesonde waardes uit te leef. Dit geld ook vir die tydskrif se twee webwerwe: www.lig.co.za en www.lignet.co.za (interaktiewe webwerf gerig op tieners). LIG word deur ’n groot verskeidenheid lesers gelees aangesien dit ook in die kleinhandel beskikbaar is.
Weeklikse elektroniese sinodale nuusbriewe

Hierdie elektroniese nuusbriewe en inligtingsdiens word bestuur in terme van die verskillende sinodes se bepalings daaroor. 
Webwerwe van diensgroepe en taakspanne

Hierdie webwerwe word bestuur deur die betrokke diensgroep of taakspan in oorleg met die redakteur: elektroniese kommunikasie van die Algemene Sinode. 
Gemeentelike webwerwe

Hierdie elektroniese inligtingsdiens word bestuur in terme van gemeentes se visie en bepalings daarvoor. 
Gemeenteleraars

Gemeenteleraars is ’n uiters belangrike skakel in die kommunikasie-netwerk en moet met tersaaklike inligting asook opleiding gehelp word om hierdie rol te vervul. 
Die Taakspan Kommunikasie kan sinodes, diensgroepe of taakspanne en gemeentes op versoek adviseer met betrekking tot hulle kommunikasie-middele (gedruk sowel as elektronies). Hierdie publikasies se kommunikasie-doelwitte word egter deur die betrokke opdraggewer bepaal.
8.
Opleiding van tersaaklike werknemers
Die Taakspan Kommunikasie organiseer die gereelde opleiding van amptenare betrokke by die kommunikasie waaroor die ASM jurisdiksie het. 
Die kommunikasievaardighede van beide voornemende en huidige predikante en ander ampsdraers behoort voortdurend aandag te geniet met betrekking tot tradisionele en nuwe kommunikasiemiddele. Die Taakspan Kommunikasie kan op ŉ gereelde basis die opleiding tot effektiewe kommunikasie onder die aandag van verantwoordelike strukture in die kerk bring.

9.
Navorsing en evaluering
Die NG Kerk behoort voortdurend verskeie meganismes in plek te stel om navorsing oor en evaluering van die kerk se kommunikasie te stimuleer. Alle sinodes word van tyd tot tyd versoek om aan navorsing en evaluering deel te neem.
Die amptelike kommunikasiemiddele van die NG Kerk word jaarliks – in oorleg met ŉ onafhanklike agent – aan kwaliteitsanalises onderwerp.

10.
Verantwoording

Die Taakspan Kommunikasie rapporteer deurlopend aan die moderatuur/ASM oor die uitvoering van kommunikasiebeleid. Dit behoort ook rekening te hou met die jaarlikse evaluering van die kommunikasiemiddele (punt 9).
11.
Finansies

Die moderatuur, in oorleg met die ASM, verseker dat daar voldoende finansiële en ander hulpmiddele is wat die effektiewe implementering en uitvoering van die kommunikasie-beleid sal verseker.

12.
Kommunikasie as interaksie
Die ASM ag predikante, lidmate en ander belanghebbendes as belangrike gespreksgenote en daarom is die interaksie binne die kerk tussen alle rolspelers noodsaaklik. Die ASM streef nie net daarna om veilige ruimtes te skep waar predikante, lidmate en ander belangheb-bendes die Seisoen van Luister prakties kan uitleef nie, maar moedig ook enigeen aan om met vrymoedigheid aan die gesprek oor die Christelike geloof deel te neem. 

